
Öyrənməyə qabillik təlim prosesində idrak fəallığı və mənimsəmənin psixoloji 

şərti kimi 
 

Xülasə 

Müasir dövrdə təlim problemi, təhsilalanların mənimsəmə səviyyəsinin yüksəldilməsi təhsilin 

aktual problemlərindən biri kimi geniş müzakirə mövzusudur. Bu mənada təhsil, onun vacib kompo-

nentlərindən biri olan təlim və onun keyfiyyətini yüksəltmək yalnız nəzəri deyil, həm də tətbiqi 

problem kimi diqqəti cəlb edir. Təlim pedaqoqun uşaqlarla müxtəlif səviyyəli məlumatların mənim-

sənilməsinə, əqli güc və bacarıqların formalaşdırılmasına, idrak fəaliyyətinə qarşı müsbət müna-

sibətin yaradılmasına yönələn qarşılıqlı təsir prosesidir. 

Təqdim olunan bu məqalədə təlim prosesində öyrənmə və tədrisin, motivləşmənin bilik, bacarıq 

və vərdişlərin mənimsənilməsində rolu, bu prosesdə xüsusi əhəmiyyət kəsb edən öyrənməyə qabillik 

probleminin psixoloji mahiyyəti araşdırılır, onun təlimdə idrak fəallığı və mənimsəmənin vacib 

psixoloji şərti olmasından bəhs olunur. 

Beləliklə, belə nəticəyə gəlmək olar ki, idrak fəallığı bioloji (irsiyyət, psixi proseslərin üstün 

xüsusiyyətləri) və sosial (ətraf aləmin dərk edilmə şəraiti, qazanılmış bilik və bacarıqlar, maraqlar, 

şəxsiyyətin sosiallaşma şəraiti və s.) təbiətə malik mürəkkəb psixoloji fenomendir. Əqli inkişafı və 

idrak fəallığını yalnız inkişafetdirici xarakter daşıyan sistemli və məqsədyönlü təlim təmin edə bilər. 

Willingness to Learn as a Psychological Condition of Cognitive Activity and 

Mastery in the Learning Process 
 

Abstract 

 The issue of training and raising pupils' level of proficiency is one of the most talked-about and 

pressing issues in education today. In this way, training, education, and enhancing its quality – among 

its crucial elements – attract attention as both a theoretical and an applied issue. 

Training is a process of interaction between the teacher and children aimed at assimilation of 

different levels of information, formation of mental strength and skills, and instilling a positive 

attitude towards cognitive activity. 

Thus, it can be concluded that cognitive activity is a complex psychological phenomenon of 

biological (heredity, outstanding features of mental processes) and social (conditions of understan-

ding the environment, acquired knowledge and skills, interests, socialization conditions of 

personality, etc.) nature. 

The psychological nature of the learning ability problem, which is particularly significant in this 

process, is examined in this article along with the role that learning and teaching play, motivation in 

the process of acquiring knowledge, skills, and habits, and its significance as a psychological 

condition for cognitive activity and learning.

Giriş 

Müasir informasiya-kommunikasiya texnologiyaları dövründə təlimin məzmunu kimi onun forma 

və vasitələrinin təkmilləşdirilməsi zəruri tələbata, yeni pedaqoji texnologiyalar təhsil sisteminin 

ayrılmaz komponentlərindən birinə çevrilir. Təhsil sistemində, onun ayrılmaz və mühüm sahəsi olan 

təlimdə koqnitiv və metakoqnitiv biliklərin rolu artır, şagirdlərdə təlimə daxili motivasiyanın 

yaradılması prioritet vəzifəyə çevrilir. Öyrənmə – insanın fiziki və psixi fəaliyyətində, həmçinin 

davranışında dəyişikliklərin yaranmasına xidmət edən davamlı və məqsədəyönəlmiş fəaliyyət və 

onun nəticəsidir. Təlimdə öyrənmə şagirdin fəaliyyəti olub, bilik, bacarıq və vərdişlərin mənim-

sənilməsinə, həmçinin şagirdin özünün inkişafına yönəlmiş spesifik fəallıq formasıdır. Öyrənmədə 

müvəffəqiyyəti təmin edən amillər daxili (diqqət və ustanovka) və xarici (materialın əhəmiyyəti, 

məzmunu, strukturu, həcmi, çətinlik dərəcəsi, emosional) qabiliyyət və bacarıqlardır.  

Öyrənmə fərdi təcrübənin qazanılması və onun nəticəsidir. “Öyrənmə” anlayışı ilk dəfə 

zoopsixologiyada, xüsusən ABŞ psixoloqu Edvard Torudaykın və b. əsərlərində işlədilmişdir. 

Öyrənmə fəaliyyətdə qazanılan təcrübə kimi təlimdən fərqlənir. Çünki təlimin idrak motivləri və 

məqsədləri öyrənmədən fərqli xüsusiyyətlərə malikdir. Öyrənmə yolu ilə insanda istənilən təcrübə 

(biliklər, bacarıqlar, vərdişlər), heyvanlarda isə yeni davranış formaları qazanıla bilər. 

Tədqiqat 

“Öyrənmə insanın  şəxsiyyət və idrak strukturlarında baş verən daxili proseslərdir. Təlim öz-

özlüyündə öyrənməyə xidmət edən aralıq vasitədir. Koqnitiv psixologiyanın nöqteyi-nəzərinə görə 

təlim yeni biliklərin qazanılması prosesinin idarə olunması, qabiliyyətlərin və bütövlükdə koqnitiv 

strukturların formalaşması, şagirdlərin idrak fəallığının təşkili prosesidir” (Klyueva, 2003, s.351). 

Rus pedaqoqu Y.K.Babanski təlim prosesinin bir-biri ilə sıx əlaqədə olan ikitərəfli proses olduğunu 

qeyd edir və yazırdı ki, “təlim prosesi öyrənmə və tədris olmaqla iki əsas komponentin məcmuyundan 

ibarətdir” (Babansky, 1988, s.345). Tədris müəllimin fəaliyyəti olub, şagirdlərin bilik, bacarıq və 

vərdişlərə yiyələnməsi üçün zəruri metod və vasitələrdən istifadə olunması prosesidir. Öyrənmədə 

həmişə şəxsiyyətin şüurlu yönəlişliyinin olması vacib amil hesab edilir. Şagirdin bu fəaliyyətdə 

şüurluluğunun psixoloji cəhəti bu prosesdə mənimsəmənin şagird üçün hansı məna kəsb etməsi ilə 

müəyyən olunur. Burada şagirddə öyrənməyə şüurlu münasibətin formalaşması, öyrənmənin onun 

üçün əhəmiyyətinin dərk olunması vacib amildir. İstənilən fəaliyyət kimi təlim fəaliyyəti də ümumi 

məqsədlərlə yanaşı, xüsusi, daha konkret məqsədlərlə şərtlənir.  

Öyrənmənin müxtəlif növləri fərqləndirilir. Məsələn, erkən uşaqlıq dövründə (1-3 yaşlar) uşaq 

əşyaların rənglərini, səsləri, formalarını fərqləndirməyi öyrənir. Belə öyrənmə duyğu və qavrayışın 

fəaliyyətinə əsaslandığına görə “sensor öyrənmə” adlanır. Müxtəlif hissi siqnallar-qavrayış, müşahi-

də, tanıma (uşaq küçəni işıqforun yaşıl işığında keçməyi öyrənir) sensor səviyyədə öyrənmənin 

əsasını təşkil edir. Sensor öyrənmə sensor yolla çatdırılan məlumatların müşahidə və təqlid yolu ilə 

öyrənilməsidir.  Görkəmli rus pedaqoqu Y.K.Babanskinin qeyd etdiyi kimi, öyrənmə və mənimsəmə 

prosesi qavrama, anlama, dərketmə, möhkəmlətmə və tətbiqetmə proseslərini özündə birləşdirən 5 

tipik mərhələdən ibarətdir (Babansky, 1988, s.357-359). Öyrənmənin ən yüksək səviyyəsi  təlimə 

əsaslanan idraki (koqnitiv) və intellektual səviyyəli öyrənmədir. Öyrənmə mənimsəməyə yönəlmiş 

idrak aktıdır. Mənimsəmə fərd tərəfindən cəmiyyətin ictimai-tarixi təcrübəsini əldə  etməsinin əsas 

yoludur. Mənimsəmə prosesində insan əşyaların sosial dəyərinə, onlarla fəaliyyət üsullarına, başqa 

adamlarla ünsiyyət prosesində davranışın mənəvi əsaslarına və formalarına yiyələnir.  

Ötən əsrin 50-ci illərində rus psixoloqu N.A.Mençinskaya “intellekt” anlayışına sinonim olaraq, 

elmə “təlimə qabillik” anlayışını gətirdi. O, belə hesab edirdi ki, intellekt təlimə qabilliyin əsası və 

mənbəyidir. “Müasir pedaqoji psixologiyada təlimdə geri qalan şagirdlərin idrak fəaliyyəti “təlimə 

qabillik” anlayışı əsasında təhlil edilir. Təlimə qabillik isə təlim prosesində bilik, bacarıq və 

vərdişlərin mənimsənilməsi sürəti və keyfiyyətinin fərdi göstəricisidir” (Əlizadə, 2008, s.454).  

F.A.Rüstəmov və Ə.X.Paşayev “təlimə qabillik” anlayışına sinonim kimi “oxumağa qabillik” anlayı-

şını işlədir və qeyd edirlər ki, şagirdlərin oxumağa qabilliyi (yararlığı) və müəyyən olunmuş 

müddətdə layihələşdirilmiş nəticələrə nail olmaq imkanlarıdır (Rüstəmov, Paşayev, 2007, s.242).  

Pedaqoji, fəlsəfi və psixoloji ədəbiyyatların təhlili göstərir ki, “öyrənməyə qabillik” təlim 

prosesində motivasiya ilə yanaşı, idrak fəallığı və mənimsəmənin ən mühüm psixoloji amillərindən 

biridir. İnsanın bütün fəalliyyəti fəallıqla bağlıdır. “Fəallıq” dedikdə, gerçəkliyə fəal yanaşma nəzərdə 

tutulur.  Onun “ümumi” və “idrak fəallığı” kimi iki forması mövcuddur. Pedaqoji-psixoloji nəzəriyyə 

və praktikada “fəallıq” anlayışı tez-tez işlədilən bir anlayış olsa da, bir çox tədqiqatçılar onun 

mürəkkəb və heç də birmənalı olmayan anlayış kimi dəyərləndirirlər. “Fəallıq” anlayışının mənası 

kifayət qədər çoxcəhətlidir. Ümumi mənada o, fəaliyyətin əsas elementi, canlı orqanizmlərin xarici 

və daxili qıcıqlandırıcıların təsiri altında baş verən gizli hərəkətlərin, reaksiyaların mənasını, xüsusi 

mənada isə hər hansı idraki əhəmiyyət kəsb edən problem və ya məsələnin həllində idrak 

proseslərinin məqsədyönlü şəkildə səfərbər edilməsini, hərəkətə gətirilməsini əks etdirir. 

“Anlayışların formalaşması prosesində fikri əməliyyatların inkişafı baş verir. Məktəb uşağa təhlil-

tərkib etmək, ümumiləşdirmək öyrədir, induksiya və deduksiyanı inkişaf etdirir. Məktəb təliminin 

təsiri altında fikri fəaliyyətin vacib keyfiyyətləri inkişaf edir” (Maklakov, 2019, s.326). Bunların 

sırasında idrak fəallığı müstəsna əhəmiyyət kəsb edir. İdrak fəallığı dedikdə, hər şeydən əvvəl 

şəxsiyyətin dərketmə prosesi ilə bağlı fəaliyyəti başa düşülür. O, mürəkkəb psixoloji fenomendir. 

Kiçikyaşlı məktəblilərin idrak fəallığı onların gərgin və intensiv əqli fəalliyyəti ilə səciyyələnir. O, 

uşaqdan əqli və fiziki qüvvələri maksimum səfərlər etməyi, iradi səy göstərməyi tələb edir. “Təlimdə 

idrak fəallığı yalnız yeni həqiqəti aşkara çıxarmaq yolu ilə deyil, aşkara çıxarılmış həqiqətə 

yiyələnmək yoludur. Təlimdə bu fəallıq daha qənaətli, daha sadə bir şəkildə baş verir, müəllim onun 

yolunu elmi idrakın yolunda rast gəldiyimiz çoxlu çətinliklərdən, yanılmalardan, sapıntılardan 

təmizləyir” (Shukina, 1982, s.268). Öyrənmə məqsədlərinə yönəlmiş təlim fəaliyyətində idrak fəallığı 

daha üstün əhəmiyyət kəsb edir. Uşaq fəallığının oyunda və təlimdə təzahür edən iki tipi mövcuddur: 

 uşağın özünün şəxsi fəallığı; 

 yaşlılar tərəfindən stimullaşdırılan fəallıq. 

Uşağın şəxsi fəallığı universal və spesifik fəallıq forması olub, uşaq psixikasının idrakı, 

emosional, iradi və şəxsi sferalarında təzahür edir. Gündəlik həyatda və kiçik məktəb yaşı dövründə 

təlim prosesində şagirdin şəxsi fəallığı onun yaşlılarla birgə fəaliyyət prosesində növbələşir və 

bundan sonra yenidən uşaq şəxsi fəallıq subyekti rolunda çıxış edir. Müəllimlərin və valideynlərin 

yönəldici təhrikləri ilə daim uşağın şəxsi fəallığı arasında əlaqə özünü göstərir. Yaşlılar (müəllimlər 

və valideynlər) tərəfindən uşağa yönəlmiş stimullaşdırıcı fəallıq nəticəsində onda müsbət təlim 

motivasiyası yaranır və möhkəmlənir. Bu prosesdə stimullaşdırıcı fəallıqla şəxsi fəallıq arasında 

transformasiya baş verir. Yaşlılar bu prosesdə uşağın fəallığını təşkil edir, məqsədə nail olmaq üçün 

yollar açır, onu həvəsləndirir, fəaliyyətin nəticələrinə nəzarət edir və qiymətləndirirlər.  

İdrak fəallığının əsası idrak proseslərinə bağlıdır. İnformasiyanın qəbul edilməsindən başlamış, 

onun emal edilməsi, mənimsənilməsi və nəticəyə qədər hər şey idrak prosesləri səviyyəsində baş 

verir. Belə proseslərin uşaqda inkişafı şübhəsiz ki, fəaliyyətdən kənarda baş verə bilməz. Məhz 

şəxsiyyətin fəallığı fəaliyyət prosesində təzahür edir. Bu isə uşağın ictimai mühitlə qarşılıqlı təsiri 

sayəsində mümkündür. Məhşur rus psixoloqları B.G.Ananyev, L.Bojovic, A.Leontyev, V.Myasişev, 

S.Rubinşteyn və b. idrak fəallığı probleminə bütöv yanaşma prinsipindən çıxış edir, bu fəallığı 

şəxsiyyətin tələbatları və münasibətləri sistemi ilə əlaqələndirirdilər. 

Məktəbəqədər yaş dövründə əqli tərbiyə onların intellektual inkişafının və idrak fəallığının əsas 

vasitəsidir. Məktəbəqədər yaşlı uşaqların əqli tərbiyəsinə aşağıdakılar daxildir: 

 biliklərin mənimsənilməsi prosesinə rəhbərlik; 

 əqli hərəkətlərin mənimsənilməsi əsasında əqli bacarıqların formalaşması; 

 ətrafdakılara qarşı dərkedici münasibətin tərbiyə olunması; 

 əqli iş mədəniyyətinin elementar vərdişlərinin formalaşdırılması (Əliyeva, 2010, s. 159). 

Məlumdur ki, istənilən fəaliyyət yalnız o halda müsbət nəticə verə bilər ki, o, yüksək səviyyədə 

motivasiya əsaslarına söykənmiş olsun. Motivasiya dedikdə, insanın nə isə etmək cəhdi nəzərdə 

tutulur və o, motivlərin məcmuyunu əks etdirir. “Müasir psixologiyanın, demək olar ki, bütün 

sahələrində insanın məqsədyönlü davranışının (eləcə də heyvanların davranışının) səbəblərini və 

mexanizmlərini araşdıranda, “motivasiya” terminindən geniş istifadə olunur. Dünya psixologiyasında 

bu sahədə Z.Freyd, K.Levin, Q.Olport, A.Maslou, J.Nütten, X.Xekxanzen və b. tədqiqatları 

məşhurdur” (Əlizadə, 2008, s.104). Motivasiyanın əsas, konseptual müddəalarını nəzərdən keçirək. 

Məlumdur ki, təlim fəaliyyətinin formalaşması şagirdin bu fəaliyyəti bəyənməsi, qəbul edilməsi ilə 

başlayır. Bu tendensiya şagirdlərdə idrak tələbatlarını aktuallaşdırır və şagird üçün şəxsi məna 

əhəmiyyəti kəsb edir. Beləliklə, təlim fəaliyyətinə ilkin motivasiya meydana gəlir. Motivasiya geniş 

psixoloji anlamda insan qarşısında duran məqsədlərin birliyidir və o, şəxsiyyətin daxili və xarici 

təhrikedici qüvvələrinin, imkanlarının səfərbərliyini tələb edir. Təlimə motivləşmə tarixən olduğu 

kimi, müasir məktəbin də ən vacib və kəskin problemlərindən biridir. Bəs bunun, əsrlər boyu həllini 

tapmayan bu problemin – şagirdlərin xroniki təlim uğursuzluqlarının səbəbi nədir? Bu suala cavabı 

motivasiyanın əsas mexanizmlərini araşdırmaqla tapmaq olar. Təlim prosesində motivasiya şagird 

tərəfindən təlimin məqsəd və vəzifələrinin qəbul edilməsi, dərk edilməsi şəklində təzahür edir. 

Motivasiya müsbət və mənfi ola bilər. Məsələn, əgər bir şagird oxumaq istəyini biruzə verirsə və 

təlim tapşırıqlarını yüksək səviyyədə icra etməyə cəhd göstərirsə, bu, onda müsbət motivasiyanın 

mövcudluğunu göstərir. Başqa bir şagird isə bütün qüvvəsi ilə dərslərdən və məşğələlərdən 

yayınmağa can atırsa, deməli onda  təlim fəaliyyətinə qarşı mənfi motivasiya mövcuddur.   

Mənimsəmə səviyyəsinin qiymətləndirilməsi üzrə fəaliyyət motivasiya baxımından xüsusi 

əhəmiyyət kəsb edir. Təlimdə motivasiya problemi həmişə olduğu kimi, bu gün də ən düşündürücü 

və vacib problemlərdən biridir. Dərs bəzi şagirdlər üçün maraqlı olduğu halda, digərləri üçün 

cansıxıcı və darıxdırıcı görünür. Bəzi şagirdlər həvəslə oxuyur, bəziləri isə passivlik və tənbəllik 

göstərirlər. Təlimdə motivləşmə şagird tərəfindən təlimin məqsəd və vəzifələrinin dərk edilməsi, 

onun  əhəmiyyətli və zəruri hesab etməsi ilə şərtlənir. Motivləşmə müsbət və mənfi ola bilər. Məsələn, 

əgər şagird oxumaq istəyini ifadə edirsə, təlim fəaliyyətində fəallıq göstərirsə, tapşırıqları daha yaxşı 

icra etməyə can atırsa, deməli, onda təlimə qarşı müsbət motivləşmə formalaşmışdır. Başqa bir şagird  

isə  bütün qüvvəsi ilə təlimdən və məktəb məşğələlərindən yayınmağa can atırsa, deməli, onda mənfi 

motivasiya mövcuddur. “Təlim prosesində motivasiya tipləri dəyişir. Onların dəyişməsinə müxtəlif 

səbəblər (uşağın yeni ustanovkaları, qısamüddətli uğur və ya uğursuzluqları və s.) təsir göstərir”  

(Gamezo, Petrova, Orlova, 2003, s.300). 

Psixoloji tədqiqatlar sübut edir ki, məktəb təliminə başlayan kiçik yaşlı məktəblilərin mütləq 

əksəriyyəti məktəbə həvəslə gəlirlər. Onların bir qisminin yenilik, həyat şəraitində meydana gələn 

dəyişikliklər, digər qismini zahiri atributlar (çanta, rəngli qələmlər, şəkilli əlifba kitabı, parta 

arxasında oturmaq, məktəbli forması), başqalarını isə ciddi fəaliyyət olan təlimə qoşulmaq, yeni 

şeylər öyrənmək arzusu və s. cəlb edir. Lakin məktəb həyatının sonrakı dövrlərində heç də uşaqların 

hamısında bu arzu qalmır. Fəaliyyətdə toplanan mənfi təcrübə üzündən, bəzən də müəllimlər 

tərəfindən uşaqların öyrənmə motivlərinin stimullaşdırılmaması, valideynlərin qeyri-adekvat 

davranışı və mövqeyi səbəbindən onların təlim motivasiyası aşağı düşür. “Təlim uşaqlar üçün o vaxt 

maraqlı, cəlbedici olur ki, o, fikrin, hisslərin, yaradıcılığın, gözəlliyin, oyunun parlaq işığı ilə 

şəfəqlənir. Təlim o vaxt uşağın mənəvi həyatının bir hissəsinə çevrilir ki, bilik aktiv fəaliyyətdən 

ayrılmaz olur” (Suxomlinski, 1979, s. 143). 

Məktəblilərdə öyrənmə həvəsi çoxsaylı motivlərlə şərtlənir. Bunlar sırasında geniş sosial motivlər 

(“bilikli, cəmiyyət üçün faydalı bir insan olmaq istəyirəm”), idrak motivləri (“daha çox bilmək, yeni 

şeylər öyrənmək faydalı və maraqlıdır”), ünsiyyət motivləri (“vaxtım uşaqlar arasında daha şən 

keçir”), əxlaqi motivlər (“yaxşı oxumalıyam ki, ata-anamı məyus etməyim”) və s. əsas yer tutur. 

Məqsəd insanın əldə etmək istədiyi gələcək son nəticə haqqında arzu olunan təsəvvürləridir. 

Məqsəd 2 aspektdə  çıxış edir: 

1. Məqsəd şagirdin əldə etmək istədiyi nəticənin normativ obrazıdır. Zahirən o, təlim tapşırığı 

kimi, daxilən isə potensial nəticənin subyektiv obrazı kimi ifadə olunur. Xarici, fəaliyyətin məqsədini 

formalaşdıran amillər daxili şərtlər əsasında (istək, arzu, niyyət) yaranır və fəaliyyətin subyektiv 

məqsədinə transformasiya olunur. 

2. Məqsəd insanın  əldə etmək istədiyi uğur səviyyəsinin kəmiyyət göstəricisini əks etdirir. Öz 

imkanlarını cəhd və keçmiş təcrübəsini  qiymətləndirmə əsasında əldə edilmiş son nəticə heç də 

həmişə qaneedici olmaya bilər. Məsələn, yoxlama yazı işi  yazarkən bir şagird “5” qiymət alacağını 

qarşısına məqsəd qoyur, digər şagird isə “3” qiymət aldıqda kəsilmədiyinə görə sevinir. Deməli, 

fəaliyyətdə arzu olunan nəticə məqsədin göstəricisi kimi çıxış edir. 

 

Nəticə 

Təlimin ənənəvi və müasir vəzifəsi böyüməkdə olan nəsilləri bəşəriyyətin indiyədək əldə etdiyi 

bilikləri mənimsətməkdən, onlara müstəqil bilik əldə etməyi öyrətməkdən, bu biliklərdən istifadəyə 

imkan verən bacarıq və vərdişlər formalaşdırmaqdan ibarətdir. Biliklər təhsilin məzmununun əsas 

komponenti və elmi idrakın obyektidir. Biliklərdə bəşəriyyətin ümumiləşmiş təcrübəsi təcəssüm 

olunmuşdur və bu təcrübə gerçəkliyin müxtəlif sahələrini elmin malik olduğu faktlar, qaydalar, 

nəticələr, qanunauyğunluqlar, ideya və nəzəriyyələr şəklində əks etdirir. “Bacarıq və vərdişlər 

problemi nəzəri cəhətdən çox mürəkkəb, əməli cəhətdən isə son dərəcə əhəmiyyətli problemdir. 

Çünki insanın fəaliyyətinin səmərəliliyi əldə edilmiş bacarıq və vərdişlərin xarakterindən və 

səviyyəsindən asılıdır” (Şukina, 1982, s.270). Bacarıq dərk edilmiş əqli fəaliyyət, mənimsənilmiş 

biliklərin konkret şəraitdə tətbiqi imkanlarıdır. Təlim prosesində bacarıqlar mürəkkəb və yeni 

məsələlər həll edərkən, yeni və mürəkkəb əməliyyatları icra edərkən çox gərəklidir. Təlim prosesində 

vərdişlər də təhsil vermək (öyrətmək) vəzifəsinin çox mühüm komponentidir. Bacarıqdan fərqli 

olaraq, vərdiş dəyişilməyən mühitdə, sabit şəraitdə stereotip şəklində özünü göstərir. Vərdiş – dürüst, 

səhvsiz icra edilən fəaliyyətdir, bu fəaliyyət dəfələrlə təkrarlar nəticəsində tam və ya qismən 

avtomatlaşmış olur. Vərdişlərin əhəmiyyəti ondan ibarətdir ki, onlar şüurlu fəaliyyəti daha mürəkkəb 

məsələləri  həll etmək üçün adi hərəkətləri tənzimləmək işindən azad edir.  

Təlim fəaliyyəti öz strukturuna görə mürəkkəbdir və onun tərkibinə təlim məqsədləri, təlim 

motivləri, təlim vəzifələri, təlim əməliyyatları, biliklərin mənimsənilməsi prosesinin idarə edilməsi 

və ona nəzarət, mənimsəmə səviyyəsinin qiymətləndirilməsi kimi komponentlər daxildir. Təlim 

vəzifələri həmişə konkret – praktik mahiyyət kəsb edir. Məsələn, şagirdin qarşısına hər hansı şeiri 

evdə əzbər öyrənmək və ya söyləmək vəzifəsi qoyulur. Təlim vəzifəsi şagird üçün məqsədə 

çevrildikdə o, daha uğurla  yerinə yetirilir. Təlim prosesində təlim vəzifələri  təlim situasiyasından 

asılı olaraq, neyteral və problemli ola bilər. 

Şagirdlərin təlim fəaliyyətinin strukturunda təlim əməliyyatlarının özünəməxsus yeri, rolu və 

əhəmiyyəti vardır. Kiçik yaşlı məktəblilər anlayışları onlarla təmasda olmaq yolu ilə mənimsəyirlər. 

Məsələn, hər hansı sözü morfoloji əlamətlərinə görə təhlil etmək vəzifəsi onların  qarşısına 

qoyulduqda, onlar sözü morfoloji hissələrə – kök və şəkilçilərə ayırıb, onların təhlilini verirlər. Təlim 

əməliyyatlarına sahib olmaq və fəaliyyət üsullarını bilmək şagirdə təlim uğurları üçün təminat verir.  

